
Dell’AneideCanto iv.





IOI.





Dille, ch’io sò Dedone; e maje sò stata

A parte co li Griece a la roina

De Troja; e mai na mosca haggio mannata

Contr’à chella: e perchè mò m’assassina?

Che? fuorze de lo patre haggio scavata

La cennere, e jettata a na latrina?

Che l’haggio fatto che? perchè stà tuosto?

E a l’arecchie li masare s’hà puosto?






102.





Dove và? dove fuie? stò sulo ajuto

Dia a chi more pe li troppo affanne:

Che se trattenga nfì, che sia scomputo

Lo vierno, è parta pò, potta de zanne!

Io de lo matremmonio, ch’hà traduto

Non ce ne parlo manco, pe mill’anne.

Manco voglio, che perda Ascaniuzzo

De lo regno de Talia no menuzzo.






103.





No morzillo de tiempo che me dia,

Nfi che stuto co chioppete de chianto

Sto fuoco ’n pietto, e l’aspra sciorte mia

Faccia a tanta dolure no percanto.

Da te st’utema gratia io mò vorria;

Hagge piatà de Soreta; ca quanto

Me trovo de recchezze, si me faje

Sta gratia, ’n testamiento l’haverraje.






104.





No paro, e chiù de scarpe nce strudette

L’affritta fore co lo vacaviene;

Ciento vote ad Anea jette, e venette,

Mà chillo stà ’ntosciato, e se contene:

Tuosto comme pepierno se ne stette

A li chiante, a le suppreche; ca tene

Sempe a mente l’aracole, e li Fate:

E l’arecchie li Dei l’hanno appilate.




Ac

